
««ՊԵՏԱԿԱՆ ՆՊԱՍՏՆԵՐԻ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ»  ՕՐԵՆՔԻ ՆԱԽԱԳԾԻ ՎԵՐԱԲԵՐՅԱԼ
	1. ՀՀ մարդու իրավունքների պաշտպան
	25.03.2022
N 01/13.1/2777-2022

	Ի պատասխան Ձեր 2022 թվականի մայիսի 19-ի N ՄՆ/ԱԳ-2-3/13524-2022 գրության՝ տեղեկացնում եմ, որ ««Պետական նպաստների մասին» օրենքում փոփոխություններ և լրացումներ կատարելու մասին» օրենքի նախագծի վերաբերյալ նկատառումներ չկան: 
	Ընդունվել է։
 

	                                    2.  ՀՀ ֆինանսների նախարարություն
	31.05.2022
N 01/8-3/9846-2022

	Ուսումնասիրելով Ձեր 19.05.2022թ. N ՄՆ/ԱԳ-2-3/13524-2022 գրությամբ ներկայացված «Պետական նպաստների մասին» Հայաստանի Հանրապետության օրենքում փոփոխություններ և լրացումներ կատարելու մասին» ՀՀ օրենքի նախագիծը, որով նախատեսվում է բարելավել ընտանեկան, սոցիալական նպաստի, ինչպես նաև հրատապ օգնության գումարների վճարման գործընթացը և նվազեցնել պետական բյուջեի միջոցների ծախսերը, հայտնում ենք, որ դիտողություններ և առաջարկություններ չունենք:
	Ընդունվել է:


	3. ՀՀ կենտրոնական բանկ
	02.06.2022
N 15.1-07/0175-2022

	Հայտնում ենք Ձեզ, որ ««Պետական նպաստների մասին» օրենքում փոփոխություններ և լրացումներ կատարելու մասին» ՀՀ օրենքի նախագծի վերաբերյալ Հայաստանի Հանրապետության կենտրոնական բանկն առաջարկություններ և դիտողություններ չունի:
	Ընդունվել է:

	4. ՀՀ արդարադատության նախարարություն
	         
	29.07.2022
N 01/27.1/33365-2022

	      Ի պատասխան Ձեր՝ 2022 թվականի հուլիսի 8-ի թիվ ՄՆ/ԱԳ-2-1/17773-2022 գրության՝ կից ներկայացվում է ««Պետական նպաստների մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի վերաբերյալ Հայաստանի Հանրապետության արդարադատության նախարարության պետական փորձագիտական եզրակացությունը:
	

	1.««Պետական նպաստների մասին» Հայաստանի Հանրապետության օրենքում փոփոխություններ և լրացումներ կատարելու մասին» Հայաստանի Հանրապետության օրենքի նախագծի (այսուհետ՝ Նախագիծ) 2-րդ հոդվածով նախատեսվում է «Պետական նպաստների մասին» օրենքի 8-րդ հոդվածը լրացնել նոր 6-րդ մասով, որի համաձայն՝ ընտանեկան նպաստը, սոցիալական նպաստը և հրատապ օգնությունը անկանխիկ եղանակով վճարվում է ընտանիքի չափահաս անդամին՝ ընտանիքի չափահաս մյուս անդամների գրավոր համաձայնությամբ:
Այս առումով, կարծում ենք, որ վերոգրյալ իմպերատիվ կարգավորումը (երբ ընդհանուր կանոնից բացառություն սահմանված չէ) խնդրահարույց է այն իրավիճակներում, երբ, օրինակ, ընտանիքում մեկ չափահաս անդամ է, իսկ մյուսը կամ մյուսները անչափահաս են: Հետևաբար, վերոգրյալ դեպքերում սահմանված կարգավորման իրագործումը կդառնա անհնարին:
	Ընդունվել է։
Նախագծի 2-րդ հոդվածով  «Պետական նպաստների մասին»  օրենքի (այսուհետ՝ Օրենքի) 8-րդ հոդվածում լրացվող 6-րդ մասը «համաձայնությամբ» բառից հետո լրացվել է «(եթե ընտանիքի կազմում կան մեկից ավելի չափահաս անդամներ)» բառերով։ 


	Անհրաժեշտ է հստակեցնել նաև, թե ընտանեկան նպաստը, սոցիալական նպաստը և հրատապ օգնությունը անկանխիկ եղանակով ստանալու համար անհրաժեշտ է ընտանիքի չափահաս անդամների միաձայն համաձայնությունը, թե, օրինակ, բավարար կլինի նաև նրանց մեծամասնության կամ մեկի համաձայնությունը: Ինչպես նաև, անհրաժեշտ է պարզաբանել, թե ինչ իրավական հետևանքներ կարող են առաջանալ այն դեպքերում, երբ հնարավոր չի լինում ստանալ ընտանիքի չափահաս մյուս անդամների գրավոր համաձայնությունը:
Սույն դիտողությունը վերաբերում է նաև Նախագծի 2-րդ հոդվածով «Պետական նպաստների մասին» օրենքի (այսուհետ՝ Օրենք) 8-րդ հոդվածի 7-րդ մասին:
	Չի ընդունվել։
Նախագծի՝ խնդրո առարկա դրույթներում «ընտանիքի չափահաս մյուս անդամների գրավոր համաձայնությամբ» կամ «ընտանիքի չափահաս անդամների գրավոր համաձայնությամբ» արտահայտությունները ենթադրում են ընտանիքի չափահաս բոլոր անդամների գրավոր համաձայնության առկայությունը։
Ընտանիքի չափահաս անդամների մեծամասնության կամ մեկի համաձայնության դեպքերը կարող ենք քննարկել, եթե այդ մասին նշված լիներ այդ դրույթներում։
Բացի այդ, հարկ է նկատի ունենալ, որ  նախագծով առաջարկվող կարգավորումները բխում են իրավակիրառ պրակտիկայից, որ ձևավորվել է Օրենքի 8-րդ հոդվածի 3-րդ մասի հիման վրա։
Այսպես, խնդրո առարկա նպաստների մասով օրենքի կիրարկումն ապահվող ՀՀ կառավարության 2014թ. հունվարի 30-ի N 145-Ն որոշման N 3 հավելվածի 2-րդ կետով սահմանված է, որ գնահատման համակարգում հաշվառվելու նպատակով իրեն անապահով համարող ընտանիքի չափահաս անդամներից մեկը դիմում է իր բնակության վայրն սպասարկող տարածքային  կենտրոն  ներկայացնելով դիմում-հայտարարագիր: Հաշվառման համար դիմում-հայտարարագրում ընտանիքի բոլոր անդամները տալիս են իրենց համաձայնությունը:
Նույն որոշման N 8.1 հավելվածի 4-րդ կետի համաձայն՝ ընտանեկան նպաստը, սոցիալական նպաստը և հրատապ օգնությունն անկանխիկ եղանակով ստանալու նպատակով դիմողն իր բնակության վայրն սպասարկող տարածքային կենտրոն է ներկայացնում գրավոր դիմում, որով ընտրում է բանկը: Ընդ որում, ներկայացված դիմումը ստորագրվում է ընտանիքի բոլոր չափահաս անդամների կողմից, իսկ հաշիվը բացվում է դիմողի անունով: Ընտանեկան նպաստը, սոցիալական նպաստը և հրատապ օգնությունն նշանակվում և վճարվում է դիմողին: 
Ընտանիքի չափահաս անդամներից որևէ մեկի անհամաձայնության դեպքում ներկայացված փաստաթուղթը դիտվում է որպես թերի ներկայացրած փաստաթուղթ:  

	2. Օրենքի 8-րդ հոդվածի 7-րդ մասի համաձայն՝ ընտանեկան նպաստը, սոցիալական նպաստը և հրատապ օգնությունը վճարվում են անկանխիկ կամ կանխիկ եղանակով, եթե ընտանիքի չափահաս անդամների գրավոր համաձայնությամբ գումարը վճարվելու է ընտանիքի այն չափահաս անդամին, ով առաջին կամ երկրորդ խմբի հաշմանդամություն ունեցող անձ է, կամ լրացել է նրա 75 տարին:
«Անկանխիկ գործառնությունների մասին» օրենքի 6-րդ հոդվածի 8-րդ մասի համաձայն՝ կենսաթոշակները, կենսաթոշակների համար սահմանված կարգով վճարվող պետական նպաստները և այլ դրամական վճարները, ինչպես նաև խնամքի նպաստը վճարվում են «Պետական կենսաթոշակների մասին», «Պետական նպաստների մասին» օրենքներով սահմանված կարգով: «Պետական կենսաթոշակների մասին», «Պետական նպաստների մասին» օրենքներով կենսաթոշակը, կենսաթոշակների համար սահմանված կարգով վճարվող պետական նպաստները և այլ դրամական վճարներ, ինչպես նաև խնամքի նպաստը կանխիկ ձևով վճարելու համար բացառություններ կարող են սահմանվել Կենտրոնական բանկի և աշխատանքի և սոցիալական հարցերի նախարարության համատեղ նորմատիվ իրավական ակտով։ 
Այսպիսով, եթե կենսաթոշակների, կենսաթոշակների համար սահմանված կարգով վճարվող պետական նպաստների և այլ դրամական վճարների, ինչպես նաև խնամքի նպաստի (այսուհետ՝ վճարներ) վճարման՝ «Պետական կենսաթոշակների մասին», «Պետական նպաստների մասին» օրենքներով սահմանված կարգի մեջ մտնում է նաև այդ վճարների վճարման եղանակը, ապա ստացվում է, որ այն դեպքում, երբ Նախագծի կարգավորմամբ հնարավոր է վճարների վճարում նաև կանխիկ եղանակով, ապա խնդրահարույց է դառնում «Անկանխիկ գործառնությունների մասին» օրենքի 6-րդ հոդվածի 8-րդ մասի 2-րդ նախադասությամբ տրված կարգավորումը, որով վճարները կանխիկ ձևով վճարելու համար բացառություններ կարող են սահմանվել Կենտրոնական բանկի և աշխատանքի և սոցիալական հարցերի նախարարության համատեղ նորմատիվ իրավական ակտով։ Ստացվում է, որ Վճարների կանխիկ եղանակով վճարման հնարավորություն նախատեսվելու է Օրենքով, սակայն, միևնույն ժամանակ, կանխիկ ձևով վճարելու համար բացառություններ սահմանելու իրավասությունը տրվել է Կենտրոնական բանկին և աշխատանքի և սոցիալական հարցերի նախարարությանը՝ համատեղ նորմատիվ իրավական ակտով:
Կամ, եթե կենսաթոշակների, կենսաթոշակների համար սահմանված կարգով վճարվող  պետական նպաստների և այլ դրամական վճարների, ինչպես նաև խնամքի նպաստի (այսուհետ՝ վճարներ) վճարման՝ «Պետական  կենսաթոշակների մասին», «Պետական նպաստների մասին» օրենքներով սահմանված կարգի մեջ չի մտնում այդ վճարների վճարման եղանակը, ապա ստացվում է, որ այն դեպքում, երբ Նախագծի կարգավորմամբ հնարավոր է վճարների վճարում նաև կանխիկ եղանակով, խնդրահարույց է դառնում «Անկանխիկ գործառնությունների մասին» օրենքի 6-րդ հոդվածի 8-րդ մասի 2-րդ նախադասությամբ տրված կարգավորումը, որով վճարները կանխիկ ձևով վճարելու համար բացառություններ կարող են սահմանվել Կենտրոնական բանկի և աշխատանքի և սոցիալական հարցերի նախարարության համատեղ նորմատիվ իրավական ակտով։ Նշված կարգավորումը խնդրահարույց է դառնում այն պատճառաբանությամբ, որ, եթե վճարման կարգը չի ներառում վճարման եղանակը (կանխիկ կամ անկանխիկ), ապա չի կարող չնախատեսված վճարման եղանակից սահմանվել բացառություն:
	Չի ընդունվել։
Ընտանեկան նպաստը, սոցիալական նպաստը և հրատապ օգնությունն պետական նպաստի այլ տեսակ է և որևէ առնչություն չունի կենսաթոշակների համար սահմանված կարգով վճարվող պետական նպաստների և այլ դրամական վճարների հետ։ 
Տեղեկացնում եմ, որ կենսաթոշակների համար սահմանված կարգով, Օրենքի 32-րդ հոդվածի 8-րդ մասի համաձայն, վճարվում են ծերության նպաստը, հաշմանդամության նպաստը կամ կերակրողին կորցնելու դեպքում նպաստը։
Ուստի, խնդրո առարկա դեպում «Անկանխիկ գործառնությունների մասին» օրենքի 6-րդ հոդվածի 8-րդ մասը կիրառելի չէ։ 


	3. Օրենքի 8-րդ հոդվածի 7-րդ մասի համաձայն՝ ընտանեկան նպաստը, սոցիալական նպաստը և հրատապ օգնությունը վճարվում են անկանխիկ կամ կանխիկ եղանակով, եթե ընտանիքի չափահաս անդամների գրավոր համաձայնությամբ գումարը վճարվելու է ընտանիքի այն չափահաս անդամին, ով առաջին կամ երկրորդ խմբի հաշմանդամություն ունեցող անձ է, կամ լրացել է նրա 75 տարին:
Իսկ նույն Օրենքի 8-րդ հոդվածի 5-րդ մասում սահմանված է, որ ընտանեկան նպաստը, սոցիալական նպաստը և հրատապ օգնությունը անկանխիկ եղանակով վճարվում է ընտանիքի չափահաս անդամին՝ ընտանիքի չափահաս մյուս անդամների գրավոր համաձայնությամբ:
Անհասկանալի է Օրենքի 8-րդ հոդվածի 7-րդ մասում վճարման անկանխիկ եղանակ նախատեսելու կարգավորման նպատակահարմարությունն ու անհրաժեշտությունը՝ նկատի ունենալով, որ տվյալ մասով կանխիկ եղանակով վճարման հնարավորություն (բացառություն) նախատեսվում է ընտանիքի չափահաս այն անդամի համար, ով ունի առաջին կամ երկրորդ խմբի հաշմանդամություն կամ լրացել է նրա 75 տարին և ունի ընտանիքի չափահաս մյուս անդամների գրավոր համաձայնությունը: Այսպիսով, այն դեպքերում, երբ ընտանիքի չափահաս անդամը (անկախ հաշմանդամություն ունենալու կամ նրա 75 տարին լրանալու հանգամանքից) ունի ընտանիքի մյուս չափահաս անդամների գրավոր համաձայնությունը, Օրենքի 8-րդ հոդվածի 6-րդ մասի ուժով կարող է համապատասխան վճարումը ստանալ անկանխիկ եղանակով: Հետևաբար, առաջարկում ենք Օրենքի 8-րդ հոդվածի 7-րդ մասից հանել անկանխիկ եղանակով վճարման վերաբերյալ կարգավորումը:
Այս առումով, անկանխիկ եղանակով վճարման կապակցությամբ համապատասխան խմբագրական փոփոխություններ անհրաժեշտ է կատարել նաև Օրենքի 39-րդ հոդվածի     14-րդ մասում:

	Չի ընդունվել։
Առաջարկությունը քննարկելիս հարկ է հաշվի առնել Նախագծի 2-րդ հոդվածով Օրենքի 8-րդ հոդվածում լրացվող 5-րդ մասը, համաձայն որի՝ ընտանեկան նպաստը, սոցիալական նպաստը և հրատապ օգնությունը վճարվում են անկանխիկ եղանակով, բացառությամբ սույն հոդվածի 7-րդ մասում նշված դեպքերի։
Իսկ 7-րդ մասով սահմանվում է, որ եթե ընտանիքի չափահաս անդամների գրավոր համաձայնությամբ գումարը վճարվելու է առաջին կամ երկրորդ խմբի հաշմանդամություն ունեցող կամ 75 տարին լրացած՝ ընտանիքի անդամին, ապա նպաստը կարող է վճարվել կանխիկ կամ անկանխիկ եղանակով՝ նպաստառուի (ում վճարվում է նպաստը) ընտրությամբ։
Սա նշանակում է, որ, եթե նպաստառուն  (ում վճարվում է նպաստը) առաջին կամ երկրորդ խմբի հաշմանդամություն ունեցող անձ չէ կամ չի լրացել նրա 75 տարին, ապա 8-րդ հոդվածի 5-րդ մասի համաձայն՝ նպաստը վճարվում է բացառապես անկանխիկ եղանակով։
Հակառակ դեպքում, եթե նպաստառուն  (ում վճարվում է նպաստը) առաջին կամ երկրորդ խմբի հաշմանդամություն ունեցող անձ է կամ լրացել է նրա 75 տարին, ապա 8-րդ հոդվածի 7-րդ մասի համաձայն՝ նպաստը վճարվում է նպաստառուի ընտրությամբ՝ անկանխիկ կամ անկանխիկ եղանակով։
Նախագծի 2-րդ հոդվածով Օրենքի 8-րդ հոդվածում լրացվող 6-րդ մասով հստակեցվում է, որ անկանխիկ եղանակով վճարվում է ընտանիքի չափահաս անդամին, իսկ եթե ընտանիքի կազմում կան մեկից ավելի չափահաս անդամներ, ապա նրանցից որևէ մեկին վճարելու համար անհրաժեշտ է ընտանիքի չափահաս մյուս անդամների գրավոր համաձայնությունը։ 
Այնուհանդերձ, տարընթերցումից խուսափելու համար Նախագծի 2-րդ հոդվածով Օրենքի 8-րդ հոդվածում լրացվող 6-րդ մասը «օգնությունը» բառից հետո լարցվել է «, սույն հոդվածի 5-րդ մասի համաձայն՝» բառերով։

	Ինչպես նաև, Օրենքի 8-րդ հոդվածի 7-րդ մասում առկա «առաջին կամ երկրորդ խմբի հաշմանդամություն ունեցող անձ» ձևակերպման կապակցությամբ հարկ ենք համարում անդրադառնալ հետևյալ իրավակարգավորումներին.
 «Անձի ֆունկցիոնալության գնահատման մասին» օրենքի 7-րդ հոդվածի 1-ին և 2-րդ մասերի համաձայն՝ անձի ֆունկցիոնալության գնահատման արդյունքներով անձը ճանաչվում է հաշմանդամություն ունեցող անձ (երեխա) կամ չի ճանաչվում, որոշվում է նրա ֆունկցիոնալության սահմանափակման աստիճանը՝ թեթև, միջին, ծանր, խորը: Ֆունկցիոնալության սահմանափակման աստիճանի հիման վրա մշակվում է ծառայությունների անհատական ծրագիրը: Ֆունկցիոնալության սահմանափակման միջին կամ ծանր կամ խորը աստիճան սահմանելու դեպքում անձը ճանաչվում է հաշմանդամություն ունեցող: Իսկ նույն օրենքի 14-րդ հոդվածի 3-րդ մասի համաձայն՝ սույն օրենքն ուժի մեջ մտնելուց հետո 1-ին, 2-րդ և 3-րդ խմբի հաշմանդամություն ունեցող անձ և հաշմանդամ երեխա ճանաչված անձանց համար սահմանված արտոնությունները պահպանվում են մինչև ֆունկցիոնալության սահմանափակման աստիճանի գնահատումը:
Միաժամանակ, «Հաշմանդամություն ունեցող անձանց իրավունքների մասին» օրենքի 23-րդ հոդվածի 3.1-ին մասի համաձայն՝ սույն օրենքն ուժի մեջ մտնելուց հետո մինչև 2023 թվականի փետրվարի 1-ը՝
1) բժշկասոցիալական փորձաքննության ոլորտում իրավասու պետական մարմինը՝ միասնական սոցիալական ծառայությունը, օրենսդրությամբ սահմանված կարգով՝
ա. անձին ճանաչում է հաշմանդամություն ունեցող անձ, սահմանում է հաշմանդամության խումբը (1-ին, 2-րդ և 3-րդ խումբ), հաշմանդամություն ունեցող երեխայի կարգավիճակը, որոշում է հաշմանդամության պատճառական կապը, ժամկետը,
բ. մշակում և հաստատում է հաշմանդամություն ունեցող անձի վերականգնողական անհատական ծրագիրը (ՎԱԾ),
գ. բժշկասոցիալական փորձաքննություն անցնող անձանց անհրաժեշտության դեպքում ուղեգիր է տրամադրում լրացուցիչ հետազոտություններ իրականացնելու համար:
Նույն հոդվածի 4-րդ և 5-րդ մասերի համաձայն՝ սույն օրենքն ուժի մեջ մտնելուց հետո 1-ին, 2-րդ և 3-րդ խմբի հաշմանդամություն ունեցող անձ և հաշմանդամ երեխա ճանաչված անձանց համար սահմանված արտոնությունները պահպանվում են մինչև ֆունկցիոնալության սահմանափակման աստիճանի գնահատումը: Անժամկետ հաշմանդամություն ունեցող անձինք ունեն այլ անձանց տրամադրվող բժշկական օգնության և սպասարկման որակին և չափանիշներին համապատասխանող բժշկական օգնություն և սպասարկում ստանալու իրավունք՝ անվճար կամ արտոնյալ պայմաններով: 
Հետևապես, հաշվի առնելով վերոգրյալը, գտնում ենք, որ Օրենքի 8-րդ հոդվածի 7-րդ մասի կարգավորումներն անհրաժեշտ է դիտարկել «Անձի ֆունկցիոնալության գնահատման մասին» և «Հաշմանդամություն ունեցող անձանց իրավունքների մասին» օրենքների վկայակոչված իրավական նորմերի համատեքստում:
	Ընդունվել է ի գիտություն։
Աշխատանքի և սոցիալական հարցերի նախարարությունը մշակել և շրջանառության մեջ է դրել «Անձի ֆունկցիոնալության գնահատման մասին» օրենքից բխող օրենսդրական փոփոխությունների փաթեթ։
Ըստ այդմ, սույն նախագծում այդ խնդրին անդրադառնալը նպատակահարմար չէ։


	4. Օրենքի 8-րդ հոդվածի 9-րդ մասի համաձայն՝ ընտանեկան նպաստը, սոցիալական նպաստն անկանխիկ եղանակով վճարելը սույն հոդվածի 6-րդ մասում նշված կարգով ընտանիքի չափահաս անդամների գրավոր համաձայնության մեջ նշված ընտանիքի չափահաս անդամի անվամբ (այսուհետ՝ սոցիալական ապահովության հաշվի տեր) Հայաստանի Հանրապետության քաղաքացիական օրենսգրքով սահմանված կարգով բացված սոցիալական ապահովության հաշվին փոխանցելն է:
Այս առումով, հարկ է նկատի ունենալ, որ Օրենքի 8-րդ հոդվածի 6-րդ մասով կարգ նախատեսված չէ, այլ միայն նշվում է, որ ընտանեկան նպաստը, սոցիալական նպաստը և հրատապ օգնությունը անկանխիկ եղանակով վճարվում է ընտանիքի չափահաս անդամին, եթե առկա է ընտանիքի չափահաս մյուս անդամների գրավոր համաձայնությունը:
	Չի ընդունվել։
Օրենքի 8-րդ հոդվածի 9-րդ մասում  «հոդվածի 6-րդ մասում նշված կարգով» բառերը փոխարինվել են  «հոդվածի 6-րդ մասում նշված ձևով» բառերով:
 


	5. Օրենքի 8-րդ հոդվածի 12-րդ մասի 1-ին կետի համաձայն՝ սոցիալական ապահովության հաշվի տիրոջ՝ Հայաստանի Հանրապետությունում լինելը կարող է հաստատել նաև՝
1) բանկը՝ առանց նրա բանկ ներկայանալու՝ Կառավարության սահմանած կարգով կամ 
2) տարածքային կենտրոնը՝ անձամբ նրա ներկայացրած՝ ընտանեկան նպաստին և սոցիալական նպաստին առնչվող ցանկացած գրավոր դիմումի հիման վրա:
Այս առումով, հարկ ենք համարում նշել, որ, եթե վերոգրյալով պայմանավորված նախատեսվում է ընդունել նոր իրավական ակտ կամ ընդունված իրավական ակտում կատարել փոփոխություններ և լրացումներ, ապա առաջարկում ենք Նախագծում նախատեսել անցումային դրույթներ, որոնցում կսահմանվի Հայաստանի Հանրապետության կառավարության կողմից ընդունման ենթակա իրավական ակտը և դրա ընդունման ժամկետը՝ հաշվի առնելով «Նորմատիվ իրավական ակտերի մասին» օրենքի 13-րդ հոդվածի 5-րդ մասի պահանջները, որոնց համաձայն՝ եթե օրենսդրական ակտով (բացառությամբ Սահմանադրության) սահմանված նորմը կարող է կատարվել միայն այդ ակտով նախատեսված ենթաօրենսդրական նորմատիվ իրավական ակտի ընդունմամբ, կամ դրա կատարումն ուղղակիորեն պայմանավորված է ենթաօրենսդրական նորմատիվ իրավական ակտի ընդունմամբ, ապա օրենսդրական ակտի անցումային դրույթներով սահմանվում են նաև ենթաօրենսդրական նորմատիվ իրավական ակտի ընդունման նախատեսվող ժամկետը:
Սույն դիտողությունը վերաբերում է նաև Օրենքի 39-րդ հոդվածի 16-րդ մասում առկա նույնաբովանդակ կարգավորմանը:
Ինչպես նաև, Օրենքի 8-րդ հոդվածի 12-րդ մասի 2-րդ կետում առաջարկում ենք խմբագրել «ցանկացած գրավոր դիմում» ձևակերպումը:

	Ընդունվել է։
Օրենքի 8-րդ հոդվածի 12-րդ մասի 1-ին կետում նշված կարգն արդեն իսկ սահմանված է ՀՀ կառավարության 2020 թվականի մարտի 12-ի թիվ 284-Ն որոշման հավելվածի 3.1‑ին կետով։
 
Օրենքի 39-րդ հոդվածի 16-րդ մասի համար նախատեսվել են անցումային դրույթներ։

Օրենքի 8-րդ հոդվածի 12-րդ մասի 2-րդ կետում «ցանկացած գրավոր դիմում» բառերը փոխարինվել են «գրավոր ցանկացած դիմում» բառերով: 

	6. Նախագծի 3-րդ հոդվածի 1-ին կետում անհրաժեշտ է նշել, թե որ մասի 2-րդ կետն է նախատեսվում շարադրել նոր խմբագրությամբ:
Ինչպես նաև, նոր խմբագրությամբ շարադրվող 2-րդ կետում «տեղեկությունները» բառն առաջարկում ենք փոխարինել «տվյալները» բառով՝ նկատի ունենալով «Պետական նպաստների մասին» օրենքի 6-րդ հոդվածի դրույթները, որոնց համաձայն՝
1. Պետական նպաստ ստանալու համար քաղաքացին դիմում է իր բնակության վայրի՝ պետական նպաստ տրամադրելու Հայաստանի Հանրապետության կառավարության լիազորած մարմին (այսուհետ` տարածքային կենտրոն):
2. Դիմողը տարածքային կենտրոնում հայտարարագրում է պետական նպաստի տվյալ տեսակի համար անհրաժեշտ տվյալները և ներկայացնում պահանջվող փաստաթղթերը:
Սույն դիտողությունը բխում է «Նորմատիվ իրավական ակտերի մասին» օրենքի 15-րդ հոդվածի 1-ին և 2-րդ մասերի դրույթների պահանջից, այն է՝ նորմատիվ իրավական ակտում կիրառվում են  նորմատիվ  իրավական ակտերով սահմանված կամ հանրածանոթ հասկացություններ կամ տերմիններ: Նորմատիվ  իրավական ակտում միևնույն միտքն արտահայտելիս կիրառվում են միևնույն բառերը, տերմինները կամ բառակապակցությունները` որոշակի հերթականությամբ:
Այս դիտողությունը վերաբերում է նաև Նախագծի 4-րդ և 5-րդ հոդվածների 1-ին կետերին:
	Ընդունվել է։
Խմբագրվել է՝ 3-րդ հոդված 1-ին կետում ավելացվել է « 1-ին մասի», իսկ այդ կետում, ինչպես նաև նախագծի 4-րդ և 5-րդ հոդվածների 1-ին կետերում «տեղեկություններ» բառերը փոխարինվել է «տվյալներ» բառերով։

	7. Նախագծի 3-րդ հոդվածի 2-րդ կետով նախատեսվում է Օրենքի 15-րդ հոդվածի 1-ին մասը լրացնել նոր 2.1-րդ կետով, որի արդյունքում ստացվում է, որ ընտանեկան նպաստ ստանալու իրավունքը դադարեցվում է՝ ընտանեկան նպաստ ստացող ընտանիքի անդամների՝ ընտանեկան նպաստ ստանալուց հրաժարվելու դեպքում:
Այսպիսով, անհրաժեշտ է պարզաբանել՝ արդյո՞ք նման ձևակերպման դեպքում անհրաժեշտ է ընտանեկան նպաստ ստացող ընտանիքի բոլոր անդամների հրաժարվելը, թե՞ ընտանիքի ոչ բոլոր անդամների հրաժարվելը բավական է: Եթե ոչ բոլոր անդամների հրաժարվելը բավական է, ապա կարող է առաջանալ ընտանիքի այլ անդամների իրավունքների սահմանափակման ռիսկ, նամանավանդ, որ ընտանեկան նպաստ ստանալու իրավունք ունի այն ընտանիքը, որն ունի մինչև 18 տարեկան անդամ (երեխա): Իսկ երեխայի իրավունքները առանձնահատուկ պաշտպանման կարիք ունեն:
Սույն դիտողությունը վերաբերում է նաև Նախագծի 4-րդ և 5-րդ հոդվածների 2-րդ կետերին:
	Ընդունվել է ի գիտություն։

Օրենքի համապատասխանաբար 15-րդ, 17-րդ և 23-րդ հոդվածներում լրացվող՝ ընտանեկան նպաստ, սոցիալական նպաստ և հրատապ օգնություն ստանալու իրավունքը ընտանիքի անդամների՝ ընտանեկան նպաստ ստանալուց հրաժարվելու հիմքով դադարեցնելու վերաբերյալ դրույթները նախագծից հանվել են:
Նախագծի 3-րդ, 4-րդ և 5-րդ հոդվածները համարակալումը վերանայվել է:

	8. Նախագծի 3-րդ հոդվածի 3-րդ կետում «նոր խմբագրությամբ հետևյալ բովանդակությամբ» բառերն առաջարկում ենք փոխարինել «հետևյալ խմբագրությամբ» բառերով՝ հաշվի առնելով «Նորմատիվ իրավական ակտերի մասին» օրենքի 33-րդ հոդվածի 1-ին մասի 3-րդ կետի դրույթները:
Սույն դիտողությունը վերաբերում է նաև Նախագծի 3-րդ հոդվածի 4-րդ և 4-րդ հոդվածի 5-րդ և 6-րդ կետերին:
	Ընդունվել է։
Նախագծի նշված դրույթներում «նոր խմբագրությամբ հետևյալ բովանդակությամբ» բառերը փոխարինվել են «հետևյալ խմբագրությամբ» բառերով։

	9. Նախագծի 3-րդ հոդվածի 4-րդ կետով նախատեսվում է Օրենքի 15-րդ հոդվածի 2-րդ մասը շարադրել նոր խմբագրությամբ, այն է՝ ընտանեկան նպաստ ստանալու իրավունքը դադարեցվում է սույն հոդվածի 1-ին մասի 1-ին, 1.1-ին, 2.1-ին, 3-րդ, 4-րդ կետերով նշված դեպքերում՝ այդ հիմքերի հայտնաբերման օրվան հաջորդող ամսվա 1-ից, իսկ սույն հոդվածի 1-ին մասի 2-րդ կետով նշված դեպքում՝ դրանց հայտնաբերման ամսվանից:
Նույնաբովանդակ կարգավորում է նախատեսվում նաև Նախագծի 4-րդ հոդվածի  6-րդ կետով Օրենքի 17-րդ հոդվածի նոր խմբագրությամբ շարադրվող 2-րդ մասում (սոցիալական նպաստ):
Առաջարկվող կարգավորման նպատակն այն է, որ, եթե պարզվում է, որ ընտանիքի կամ ընտանիքի անդամներից որևէ մեկի կողմից ներկայացված՝ ընտանեկան կամ սոցիալական նպաստը տրամադրելու որոշման համար հիմք հանդիսացած տեղեկությունները (փաստաթղթերը) հավաստի չեն, ապա այդ հիմքով նպաստ ստանալու իրավունքը դադարեցվում է հայտնաբերման ամսվանից (այլ ոչ հայտնաբերման օրվան հաջորդող ամսվա 1-ից, որը գործող Օրենքով է):
Համաձայն լինելով առաջարկվող կարգավորման տրամաբանության հետ և, միևնույն ժամանակ, նպատակ ունենալով ապահովել Օրենքի կարգավորումների միատեսակությունը՝ առաջարկում ենք համապատասպան փոփոխություններ կատարել նաև Օրենքի 23-րդ հոդվածի 2-րդ մասում, որը սահմանում է եռամսյակային հրատապ օգնություն ստանալու իրավունքի դադարեցման ժամկետները, բայց համապատասխան տեղեկությունների (փաստաթղթերի) հավաստի չլինելու հիմքով հրատապ օգնության իրավունքի դադարեցման ժամկետի առումով տարբերակում չի դնում, ինչը, օրինակ, Նախագծով առաջարկվում է ընտանեկան կամ սոցիալական նպաստի դեպքում:
	Ընդունվել Է։
Ելնելով իրավակիրառ պրակտիկայից՝ նախագծով հրատապ օգնության դեպքում ստանալու իրավունքը դադարեցնելու ժամկետները տարբերակելու առաջարկ չի ներկայացվել։
Այնուհանդերձ, նույնաբովանդակ  կարգավորումներ սահմանելու նպատակով ի  Օրենքի 23-րդ հոդվածի 2-րդ մասը խմբագրվել է։ 

	10. Նախագծի 4-րդ հոդվածից առաջարկում ենք հանել «հետևյալ փոփոխությունները» բառերը, իսկ «հոդվածում» բառը՝ փոխարինել «հոդվածի» բառով: Ինչպես նաև, անհրաժեշտ է վերանայել Նախագծի 4-րդ հոդվածի կետերի համարակալման հաջորդականությունը՝ հաշվի առնելով «Նորմատիվ իրավական ակտերի մասին» օրենքի 14-րդ հոդվածի դրույթները:
Իսկ Նախագծի 5-րդ հոդվածից առաջարկում ենք հանել կրկնվող «լրացնել» բառը:
	Ընդունվել է։
Խմբագրվել է, վերահամարակալվել է: 

	11. Օրենքի 39-րդ հոդվածի նոր լրացվող 14-րդ մասում «եթե նպաստը» բառերից հետո առաջարկում ենք լրացնել «հրատապ օգնությունը» բառերը՝ նկատի ունենալով Նախագծի դրույթները:
Ինչպես նաև, Օրենքի 39-րդ հոդվածի 15-րդ մասում անհրաժեշտ է հստակեցնել «օրենսդրությամբ սահմանված» ձևակերպումը, քանի որ «Նորմատիվ իրավական ակտերի մասին» օրենքի 2-րդ հոդվածի 1-ին մասի 7-րդ կետի դրույթների համաձայն՝ օրենսդրությունը օրենսդրական և ենթաօրենսդրական նորմատիվ իրավական ակտերի ամբողջություն է: Հետևապես, անհրաժեշտ է հստակ նշել, թե որ իրավական ակտով սահմանված դրույթների մասին է խոսքը:
	Ընդունվել է։ 
Օրենքի 39-րդ հոդվածի նոր լրացվող 14-րդ և 15-րդ մասերը խմբագրվել են։

	12. Նախագծի 7-րդ հոդվածում «պաշտոնական հրապարակման» բառերն առաջարկում ենք փոխարինել «պաշտոնական հրապարակմանը» բառերով՝ հաշվի առնելով «Նորմատիվ իրավական ակտերի մասին» օրենքի 23-րդ հոդվածի 1-ին մասի դրույթները:
	Ընդունվել է։
Նախագծի 7-րդ հոդվածում «պաշտոնական հրապարակման» բառերը փոխարինվել են «պաշտոնական հրապարակմանը» բառերով:

	13.Նախագծից կից ներկայացված հիմնավորման (այսուհետ՝ Հիմնավորում) իրավական ակտի անհրաժեշտությունը (նպատակը) սահմանող 1-ին կետում առաջարկում ենք հղում կատարել նաև այն հանգամանքին, որ 2022 թվականի հուլիսի 1-ից արդեն գործում է «Անկանխիկ գործառնությունների մասին» օրենքը, որի 6-րդ հոդվածի 8-րդ մասով կարգավորվում է նաև պետական կենսաթոշակների և պետական նպաստների վճարման եղանակը, այն է՝ անկանխիկ եղանակով, ինչպես նաև սահմանվում են նաև կանխիկ եղանակով վճարման բացառությունները:
	Չի ընդունվել։
Տես՝ Արդարադատության նախարարության 2-րդ կետի վերաբերյալ դիրքորոշումը։



